
ᓄᓇᕗᑦ ᑮᓇᐅᔭᓕᕆᔨᒃᑯᑦ ᒥᓂᔅᑕᖓᑦ ᓈᒻᒪᑦᓴᖅᑐᖅ ᒐᕙᒪᑐᖃᒃᑯᑦ 

ᑮᓇᐅᔭᐃᑦ ᐊᑐᖅᑐᑦᓴᖏᓐᓂᒃ 
 
ᐃᖃᓗᐃᑦ, ᓄᓇᕗᑦ (ᒪᐃ 2, 2006) – ᒥᓂᔅᑕ ᑮᓇᐅᔭᓕᕆᔨᒃᑯᓐᓄᑦ ᑕᐃᕕᑎ ᓯᒪᐃᓚᑦ ᓈᒻᒪᑦᓴᖅᑐᖅ 
ᑐᕌᒐᓕᐊᖑᖅᑲᐅᔪᓂᒃ ᐅᓪᓗᒥ ᒐᕙᒪᑐᖃᒃᑯᑦ ᑮᓇᐅᔭᐃᑦ ᐊᑐᖅᑐᑦᓴᖏᓐᓂ. “ᐊᑕᖏᖅᑐᒍ, ᓈᒻᒪᒋᔭᕗᑦ 
ᒐᕙᒪᑖᖅᑲᐅ ᓯᕗᓪᓕᖅᐹᒥ ᑮᓇᐅᔭᐃᑦ ᐊᑐᖅᑐᑦᓴᓕᐊᖏᑦ. ᓱᓕᔪᖅᓴᖅᑐᒍᑦ ᒐᕙᒪᑐᖃᒃᑯᑦ ᐅᔾᔨᖅᓱᖅᓯᒪᑦᓯᐊᕐᖓᑕ 
ᐃᓅᓯᓕᕆᓂᕐᒧᑦ ᐊᒻᒪᓗ ᑮᓇᐅᔭᓕᐅᕈᓐᓇᓂᕐᒧᑦ ᐊᑦᓱᕈᕐᓇᖅᑐᒃᑰᕈᑎᒋᕙᑦᑕᑎᓐᓂᒃ ᑕᒫᓂ ᓄᓇᕗᒻᒥ” 
ᐅᖃᖅᓯᒪᔪᖅ ᒥᓂᔅᑕ. 
 

ᑮᓇᐅᔭᐃᑦ ᐊᑐᖅᑐᑦᓴᐃᑦ ᐱᓗᐊᙳᐊᕐᓂᖏᓐᓂᒃ ᓄᓇᕗᒻᒧᑦ ᐃᓚᒋᓕᐅᔾᔨᓯᒪᔪᑦ ᑮᓇᐅᔭᓂᒃ 
ᓴᓂᕐᕙᖅᑕᐅᓯᒪᓂᐊᖅᑐᓂᒃ ᑲᑎᓕᒫᖅᑐᒋᑦ $202,500,000 ᓇᓗᓇᐃᖅᑕᐅᓯᒪᓪᓚᕆᖏᑦᑐᓂᒃ ᑮᓇᐅᔭᓂᒃ 
ᓄᓇᕗᒻᒧᑦ ᐊᕐᕌᒍᓄᑦ ᐱᖓᓱᓄᑦ ᓯᓚᑦᑐᓴᕐᕕᓐᓄᑦ, ᐃᓪᓗᓕᕆᓂᕐᒧᑦ ᐊᒻᒪᓗ ᑭᒃᑯᑐᐃᓐᓇᕐᓄᑦ 
ᐃᖏᕐᕋᔾᔪᑎᐅᔪᓐᓇᖅᑐᓄᑦ ᓄᓇᓕᓐᓂ. ᑮᓇᐅᔭᐃᑦ ᓇᓗᓇᐃᖅᑕᐅᓯᒪᖏᑦᑐᑦ ᑭᓯᐊᓂ ᓇᓗᓇᐃᖅᑕᐅᓚᐅᖅᑎᓪᓗᒍ 
ᒐᕙᒪᑐᖃᒃᑯᑦ ᖄᖏᕐᓂᑯᓕᐅᕈᑎᖃᕐᓂᖅᑲᑕ ᐅᖓᑖᓄᑦ $4.5 ᐱᓕᐊᓐ. 
 

“ᑖᒃᑯᐊ ᓴᓂᕐᕙᖅᑕᐅᓂᐊᖅᑐᑦ ᐃᓚᒋᓕᐅᔾᔨᓯᒪᔪᑦ $200,000,000 ᑮᓇᐅᔭᖃᕈᑎᑦᓴᓂᒃ ᑐᕌᖓᓗᑎᒃ 
ᐅᑭᐅᖅᑕᖅᑐᒥ ᐃᓪᓗᓕᕆᓂᕐᒧᑦ ᐃᑲᔪᕈᑕᐅᓂᐊᕐᓗᑎᒃ ᐃᓪᓗᑭᑦᓴᓗᐊᓕᖅᓯᒪᓂᖏᓐᓄᑦ ᐊᕕᑦᑐᖅᓯᒪᕕᑦᑎᓐᓂ, 
ᓯᒪᐃᓚᑦ ᐅᖃᖅᓯᒪᔪᖅ. “ᑖᒃᑯᐊ ᑮᓇᐅᔭᐃᑦ ᓴᓂᕐᕙᖅᑕᐅᓯᒪᓂᐊᖅᑐᑦ ᐊᓪᓗᕆᐊᕈᑎᑦᓯᐊᖑᔪᑦ 
ᐱᓕᕆᖃᑎᒌᓕᖅᐸᓪᓕᐊᒍᒪᓂᕐᒧᑦ ᐱᐅᓯᕚᓪᓕᖅᑕᐅᖁᓪᓗᒍ ᓄᓇᕗᒻᒥ ᐃᓅᓯᓕᕆᓂᕐᒧᑦ ᐊᒻᒪᓗ 
ᑮᓇᐅᔭᓕᐅᕈᓐᓇᓂᕐᒧᑦ ᖃᓄᐃᓕᖓᓂᕗᑦ.” 
 

“ᑭᒡᒐᑐᖅᑐᒋᑦ ᓄᓇᕗᒻᒥᐅᑦ ᐊᑦᓱᕈᕐᓇᖅᑐᒃᑰᖅᐸᑦᑐᑦ ᐃᓪᓗᑭᑦᓴᕐᓂᕐᒧᑦ ᐊᑲᐅᙱᓕᐅᕈᑎᖃᕐᓂᑎᓐᓄᑦ, 
ᖁᕕᐊᓪᓚᕆᑦᑐᖓ ᑮᓇᐅᔭᖃᖅᑎᑦᓯᓂᐊᓕᕐᖓᑕ ᐊᕐᕌᒍᓄᑦ ᖁᓕᓄᑦ ᐃᓄᐃᑦ ᐃᓪᓗᑖᕆᐊᖃᕐᓂᖏᓐᓄᑦ 
ᖃᓄᐃᓕᒋᐊᕈᑎᖃᕐᓂᕐᒧᑦ ᐸᕐᓇᐅᑎᑦᑎᓐᓄᑦ, ᐅᖃᖅᓯᒪᔪᖅ ᒥᓂᔅᑕ ᑲᒪᒋᔭᖃᖅᑐᖅ ᓄᓇᕗᑦ 
ᐃᒡᓗᓕᕆᔨᕐᔪᐊᒃᑯᓐᓂᒃ ᐅᓛᔪᒃ ᐊᑭᓱᒃ. “ᐃᓕᓴᕆᒍᒪᔭᒃᑲ ᑲᑐᔾᔨᖃᑎᒌᑦᓯᐊᖅᓯᒪᓂᖏᑦ ᓄᓇᕗᑦ ᑐᙵᕕᒃᑯᑦ, 
ᐃᓄᐃᑦ ᑕᐱᕇᑦ ᑲᓇᑕᒥ, ᓄᓇᕗᑦ ᒐᕙᒪᒃᑯᖏᑦ ᐊᒻᒪᓗ ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ ᐊᔭᐅᖅᑐᐃᖃᑦᑕᑎᓪᓗᑕ 
ᓴᖅᑭᖅᑕᐅᒍᓐᓇᖅᓯᑎᒐᓱᐊᖅᑐᒋᑦ ᑖᒃᑯᐊ ᑮᓇᐅᔭᐃᑦ.” 
 

“ᓴᓇᔭᐅᓂᐊᕐᓂᖏᑦ ᓄᑖᑦ ᐃᓪᓗᑦᓴᐃᑦ, ᖄᒃᑲᓐᓂᖓᒍᑦ ᓴᓇᔪᓕᕆᓂᕐᒧᑦ ᐱᓕᒻᒪᑦᓴᐃᓂᕐᒧᑦ ᖃᓄᖅᑑᕈᑎᕗᑦ 
ᒪᒃᑯᑦᑐᓄᑦ ᐱᕕᖃᕈᑕᐅᒍᓐᓇᓂᐊᖅᑐᑦ ᐃᖅᑲᓇᐃᔮᖅᑖᕈᓐᓇᕈᑕᐅᓗᑎᒃ. ᐱᐅᓯᕚᓪᓕᕈᑕᐅᓂᐊᕐᒥᔪᖅ 
ᐃᓅᔾᔪᓯᖏᓐᓄᑦ ᐊᒥᓱᑦ ᓄᓇᕗᒻᒥᐅᑦ ᐊᒻᒪᓗ ᐱᕚᓪᓕᕈᓐᓃᕈᑕᐅᓗᑎᒃ ᐋᓐᓂᐊᖅᑐᓕᕆᓂᕐᒧᑦ ᐊᒻᒪᓗ 
ᐃᓅᓯᓕᕆᓂᕐᒧᑦ ᐊᑲᐅᙱᓕᐅᕈᑕᐅᕙᑦᑐᓂᒃ ᐱᔾᔪᑎᖃᖅᑐᑎᒃ ᓂᓐᓂᐅᓗᐊᖃᑦᑕᕐᓂᕐᒧᑦ ᓱᓕ 
ᐊᑲᐅᙱᓕᐅᕈᑎᐅᒻᒪᑦ ᐊᕕᑦᑐᖅᓯᒪᕕᑦᑎᓐᓂ,” ᓯᒪᐃᓚᑦ ᐅᖃᖅᓯᒪᔪᖅ. 
 

ᑭᓱᑐᐃᓐᓇᕐᓂᒃ ᐊᒻᒪᓗ ᐱᔨᑦᓯᕋᐅᑎᓂᒃ ᐊᑭᓖᓗᓂ ᑖᒃᓰᔭᕈᑎᐅᕙᑦᑐᖅ (GST) ᒥᑭᓪᓕᒋᐊᖅᑕᖅ 7 ᐳᓴᓐᑎᒥᒃ 6 
ᐳᓴᓐᑎᒧᑦ. ᑖᓐᓇ ᐱᕚᓪᓕᕈᑕᐅᒻᒪᕆᓐᓂᐊᖅᑐᖅ ᓄᓇᕗᒻᒥᐅᓄᑦ 7 ᐳᓴᓐᑎᖏᓐᓂᒃ ᑖᒃᓰᔭᕈᑎᖃᖃᑦᑕᕐᖓᑕ 
ᖃᖓᑦᑕᐅᑎᖏᓐᓄᑦ, ᐊᒻᒪᓗ ᖄᒃᑲᓐᓂᖓᒍᑦ ᓂᐅᕕᖅᑕᖏᓐᓄᑦ. 
 

“ᓄᓇᕗᒻᒥᐅᑦ ᓂᐅᕕᕋᓱᐊᖅᑐᑎᒃ ᐊᑭᓖᓕᕋᐃᒐᒥᒃ, ᐊᑭᓖᕙᑦᑐᑦ ᐊᑭᑐᓂᖅᓴᓂᒃ ᒪᕐᕈᐊᖅᑎ ᑕᓪᓕᒪᐃᕋᕐᓗᒍᓘᓐᓃᑦ 
ᑭᓱᑐᐃᓐᓇᕐᓂᒃ ᐱᔨᑦᓯᕋᐅᑎᓂᓪᓗ ᓂᐅᕕᕐᓗᓂ ᑖᒃᓰᔭᕈᑎᓂᒃ (GST) ᑕᑯᓪᓗᒋᑦ ᖃᓪᓗᓈᓂ. 
ᑮᓇᐅᔭᖃᕐᓂᖅᓴᐅᖃᑦᑕᕐᓂᐊᓕᖅᑐᑦ ᐃᑉᐱᐊᕐᔪᖏᓐᓂ ᓄᓇᕗᒻᒥᐅᑦ,” ᓯᒪᐃᓚᑦ ᐅᖃᖅᓯᒪᔪᖅ. 

Communications 2006-21-C 



 

2006 ᑮᓇᐅᔭᐃᑦ ᐊᑐᖅᑐᑦᓴᓂ ᐅᖃᐅᓯᖃᓚᐅᕐᒥᔪᑦ ᓴᖅᑭᖅᓯᓪᓗᑎᒃ ᐊᕐᕌᒍᑕᒫᑦ ᑲᓇᑕᓕᒫᒥ $1,200 
ᐸᐃᕆᕕᓕᕆᓂᕐᒧᑦ ᐃᑲᔫᑎᒥᒃ ᓄᓇᕗᒻᒥ ᓱᕈᓯᖏᓐᓄᑦ ᐅᑭᐅᓕᓐᓄᑦ 6 ᑐᖔᓂ. “ᑭᓯᐊᓂᓕ, ᓱᓕ 
ᐊᒥᒐᖅᓯᓗᐊᖅᑐᒍᑦ ᐸᐃᕆᕕᓐᓂ ᐃᓂᓐᓂᒃ ᓄᓇᕗᒻᒥ,” ᓯᒪᐃᓚᑦ ᐅᖃᖅᓯᒪᒻᒥᔪᖅ. ᒥᓂᔅᑕ ᓯᒪᐃᓚᑦ ᑭᓯᐊᓂᓕ 
ᐅᒡᒍᐊᕈᑎᖃᓚᐅᖅᑐᖅ ᑖᑦᓱᒥᖓ ᐃᑲᔫᓯᐊᖅᑖᖅᑐᑦ ᓄᓇᕗᒻᒥᐅᑦ ᑖᒃᓰᔭᕐᕕᐅᖃᑦᑕᓚᖓᒻᒪᑕ. 
 

ᓯᒪᐃᓚᑦ ᖁᕕᐊᒋᔭᖃᕋᓗᐊᖅᑐᓂ ᑮᓇᐅᔭᐃᑦ ᐊᑐᖅᑐᑦᓴᖏᓐᓂᒃ, ᓇᓗᓇᐃᖅᓯᓚᐅᖅᑐᖅ ᓈᒻᒪᑦᓴᓚᐅᙱᓐᓇᒥ 
ᐃᓚᖏᓐᓂᒃ ᓴᖅᑭᖅᑕᐅᔪᓂᒃ. ᒥᓂᔅᑕ ᐅᖃᖅᓯᒪᔪᖅ ᐊᒥᓱᕐᖑᕆᐊᖅᑕᐅᙱᒻᒪᑕ ᐅᑭᐅᖅᑕᖅᑐᒥᐅᑕᐅᓂᕐᒧᑦ 
ᑖᒃᓰᔭᕈᑎᐅᕙᑦᑐᑦ ᐅᑎᖅᑐᑦᓴᐅᒍᓐᓇᖅᑐᑦ. “ᐅᑭᐅᖅᑕᖅᑐᒥᐅᑕᐅᓂᕐᒧᑦ ᑖᒃᓰᔭᕈᑕᐅᕙᑦᑐᑦ ᐊᑎᖅᑐᑦᓴᐅᒍᓐᓇᖅᑐᑦ 
ᐊᓯᔾᔨᖅᑕᐅᓚᐅᖅᓯᒪᙱᑦᑐᖅ 1985-ᒥᓂᑦ. ᐊᑯᓂᐊᓗᒃ ᐊᐃᕙᒐᓱᐊᖅᓯᒪᔪᒍᑦ ᑖᓐᓇ ᐊᓯᔾᔨᖅᑕᐅᖁᓪᓗᒍ 
ᑖᒃᓰᔭᕈᑎᐅᕙᑦᑐᓄᑦ ᐅᑎᖅᑐᑦᓴᐅᓕᖔᕐᓗᓂ ᐊᒻᒪᓗ ᑐᕌᖓᑎᑕᐅᓗᓂ ᐊᖑᒻᒪᑎᓯᒪᓗᓂ ᐊᑭᖏᓐᓄᑦ 
ᐃᓅᓇᓱᐊᕐᓂᕐᒧᑦ.” ᐅᖃᓚᐅᖅᑐᖅ ᓯᒪᐃᓚᑦ. “ᑖᒃᑯᐊ ᒐᕙᒪᑐᖃᒃᑯᑦ ᑮᓇᐅᔭᐃᑦ ᐊᑐᖅᑐᑦᓴᓕᐊᖏᑦ 
ᑖᒃᓯᓕᕆᓂᕐᒧᑦ ᐊᓯᔾᔨᖅᓯᒍᑕᐅᒻᒪᑕ ᐊᒻᒪᓗ ᓴᖅᑭᖅᓯᒍᑕᐅᓪᓗᑎᒃ ᓄᑖᓂᒃ ᐅᑎᖅᑐᑦᓴᐅᒍᓐᓇᕐᓂᐊᖅᑐᓂᒃ, 
ᓄᓇᕗᒻᒥᐅᑦ ᖁᕕᐊᒐᔭᓚᐅᖅᑐᑦ ᑕᐃᒫᑦᓴᐃᓐᓇᖅ ᑖᒃᓯᓕᕆᓂᕐᒧᑦ ᐃᑲᔪᖅᑕᐅᓚᐅᓐᓂᖅᑲᑕ 
ᐅᑭᐅᖅᑕᖅᑐᒥᐅᑕᐅᓂᕐᒧᑦ ᑖᒃᓰᔭᕈᑎᒋᕙᑦᑕᖏᑕ ᐅᑎᖅᑐᑦᓴᐅᒍᑎᖏᓐᓂᒃ.” 
 

ᐊᑕᖏᖅᑐᒋᑦ, ᓯᒪᐃᓚᑦ ᓱᓕᔪᖅᓴᖅᑐᖅ 2006 ᑮᓇᐅᔭᐃᑦ ᐊᑐᖅᑐᑦᓴᐃᑦ ᖃᐅᔨᓇᕈᑎᐅᓂᖏᓐᓂᒃ ᒐᕙᒪᑐᖃᒃᑯᑦ 
ᐃᑲᔪᕈᒪᓂᖏᓐᓂᒃ ᓄᓇᕗᒻᒥᒃ ᐊᖑᒻᒪᑎᒐᓱᐊᓕᖁᓪᓗᑕ ᐃᓅᓯᓕᕆᓂᕐᒧᑦ ᐊᒻᒪᓗ ᑮᓇᐅᔭᓕᐅᕈᓐᓇᓂᕐᒧᑦ. 
“ᐱᔭᕆᐊᓕᖏᑦ ᐃᓄᖁᑎᑦᑕ ᐊᒥᓲᒻᒪᑕ ᐊᒻᒪᓗ 2006 ᑮᓇᐅᔭᐃᑦ ᐊᑐᖅᑐᑦᓴᑎᒍᑦ ᐱᕚᓪᓕᕈᑕᐅᒍᓐᓇᕐᓂᖏᑦ 
ᓴᖅᑭᖅᐸᓪᓕᐊᑦᓴᐅᑎᒋᒍᓐᓇᕐᓂᐊᖅᑐᑦ,” ᓯᒪᐃᓚᑦ ᐅᖃᖅᓯᒪᔪᖅ. “ᓂᕆᐅᑦᓯᐊᖅᑐᒍᑦ ᐱᓕᕆᖃᑎᖃᕈᒪᓪᓗᑕ 
ᒐᕙᒪᑐᖃᒃᑯᓐᓂᒃ ᑕᖅᑭᓂᐊᖅᑐᓂ ᐊᑐᓕᖅᑎᑕᐅᕙᓪᓕᐊᒍᓐᓇᖁᓪᓗᒋᑦ ᓄᑖᑦ ᑮᓇᐅᔭᓕᕆᓂᕐᒧᑦ 
ᐋᖅᑭᐅᒪᓂᐅᓂᐊᓕᖅᑐᑦ ᓴᖅᑭᖅᑕᐅᓯᒪᔪᑦ ᐊᑐᓕᖁᔨᔾᔪᑎᓕᐅᓚᐅᖅᑎᓪᓗᒋᑦ ᒐᕙᒪᑐᖃᒃᑯᑦ ᖃᐅᔨᒪᔨᑕᐃᑦ 
ᑲᑎᒪᔨᖏᓐᓂᒃ ᐊᒻᒪᓗ ᑲᑎᒪᔨᖏᓐᓂᒃ ᑎᒃᑯᐊᖅᑕᐅᓯᒪᔪᓂᒃ ᑲᑎᒪᔨᖏᓐᓄᑦ ᑲᓇᑕᒥ ᑲᑐᔾᔨᖃᑎᒌᑦ.” 
 
 
ᐱᕙᓪᓕᐊᔪᓕᕆᔨᓄᑦ ᖃᐅᔨᒋᐊᕐᕕᑦᓴᖅ: 
 
ᑯᕆᔅ ᓚᓈᓐ 
ᐊᓪᓚᕝᕕᖓ ᒥᓂᔅᑕᐅᑉ ᑮᓇᐅᔭᓕᕆᔨᒃᑯᓐᓄᑦ 
(867) 975-5038 

